2015 ел – Татарстанда йөрәк-кан тамырлары авыруларына каршы көрәш елы
Йөрәкнең төзелеше һәм эшләве
(VIII сыйныфта биология дәресе)
Илшат ШӘЙХЕТДИНОВ,
Мамадыш районы Көек-Ерыкса урта мәктәбенең югары квалификация категорияле биология укытучысы
Максат. Йөрәкнең төзелешен өйрәнү: укучыларда йөрәк циклы һәм йөрәк автоматизмы турында яңа анатомик-физиологик төшенчәләр формалаштыру; йөрәк кыскаруларының көйләнелү үзенчәлекләрен ачып бирү; йөрәкнең төзелеше белән аның эшчәнлеге арасындагы бәйләнеш турындагы төшенчәне үстерү.

Җиһазлау. Йөрәкнең сүтелүче моделе, йөрәк төзелеше, йөрәк циклы тасвирланган таблицалар; биремнәр язылган карточкалар, магнитофон, компьютер, проектор.

Дәресне үткәрү формасы. Музей буенча читтән торып экскурсия.

Проблемалы сораулар. Ни өчен кешенең йөрәге армыйча гомере буе тибә? Ни өчен йөрәк үзен «төрлечә» тота? Аның эшен нәрсә көйли?

Дәрес барышы
I. Оештыру өлеше. Белем алуга мотивация. (1 нче слайд)
Кеше һәрвакыт, гомере буе мәхәббәт турында уйлый, мәхәббәткә ул мохтаҗ, ул аны көтә, аңа ашкына. Ни өчен без биология дәресендә мәхәббәт турында сөйләшәбез соң? Биология мәхәббәт символы белән бәйле түгелме? Әгәр кемне дә булса яратканда нәрсә сурәтлибез? (2 нче слайд)
Дәрестә без бүген шул турыда сөйләшәчәкбез. Нишләп мәхәббәт символы булып йөрәк тора соң? Нишләп колаклар, ашказаны түгел?

II. Яңа материалны өйрәнү.

Укучыларга «Кардиология» музее белән танышу өчен маршрут кәгазе тапшырыла. «Йөрәкнең төзелеше һәм эшләве».

А) Музейда үз-үзеңне тоту кагыйдәләре. (3 нче слайд)
• тыныч кына хәрәкәтләнү;

• сөйләшмәскә;

• сораулар бирергә мөмкин;

• экспонатларны тотып карарга ярамый.

Ә) Үткән материалны ныгыту.

1 нче бирем (индивидуаль эш). (4 нче слайд)
• Кан, күзәнәкара матдә һәм лимфа ... барлыкка китерә. (организмның эчке тирәлеген)
• Сыек тоташтыргыч тукыма. (Кан)
• Канның оюы өчен кирәк булган канның плазмасындагы эрегән аксым. (Фибриноген)
• Фибриногеннан башка кан плазмасы. (Кан сывороткасы)
• Составында гемоглобин булган канның төшсез элементы. (Эритроцитлар)
• Организмның канында эритроцитлар яки гемоглобин кимү. (Анемия)
• Кан бирүче кеше. (Донор)
• Инфекциягә каршы организмның саклагыч реакциясе. (Ялкынсыну)
• Организмның авыру тудыручы микроблар һәм вируслардан үзен-үзе саклау үзлеге. (Иммунитет)
• Кеше организмына кертелүче көчсезләндерелгән яки үле микроблар. (Вакцина)
• Чит аксымнар белән очрашканда организм лимфоцитлары эшләп чыгаручы матдә. (Антитәнчекләр)
• Кан әйләнеше органнарын барлыкка китерә. (Йөрәк һәм кан тамырлары)
• Канны йөрәктән алып китүче кан тамырлары. (Артерияләр)
• Кан белән тукымалар арасындагы матдәләр алмашын тормышка ашыручы нечкә кан тамырлары. (Капиллярлар)
• Канның сул карынчыктан уң йөрәгалдына кадәр үткән юлы. (Кан әйләнешенең зур түгәрәге)
2 нче бирем (проблемалы сораулар; төркемнәрдә эш).  (5 нче слайд)
1. Физиология буенча популяр бер китапта мондый юллар бар: «Һәр секунд саен кызыл диңгездә миллионлаган кораблар һәлакәткә очрый һәм төпкә китә. Ләкин яңадан-яңа  кораблар, гаваньда ясалып, кабат йөзеп китә». Монда сүз нәрсә турында бара? (Кораблар – эритроцитлар, гавань – сөякнең кызыл җелеге)
2. Авыруның канын микроскопик тикшерү вакытында анда лейкоцитларның нык артуы (1 мм3 да 30 мең) күзәтелгән. Бу күренешкә аңлатма бирегез. (Организмга инфекция кергән, аның белән көрәшү өчен лейкоцитларның саны арта)
3. Артерияләр веналарга караганда тирәнрәк урнашкан. Кан тамырларының организмда болай урнашуының биологик әһәмияте нәрсәдә? (Артерияләрдә кан басымы көчле, тирәндә урнашу аны зарарланудан саклый.)
Б) Яңа материалны өйрәнү.
Музей директоры. Мин сезне үзебезнең «Кардиология» музеенда күрүемә шат. Кардиология ул – медицинаның йөрәк төзелешен, эшен, йөрәк-кан әйләнеше системасы авыруларын өйрәнүче бүлеге. 

 Әйдәгез, тыңлап карыйк әле, йөрәк ничек тибә? (Йөрәк тибеше тавышы.) Әгәр кулыгызны йодрыкласагыз, сезнең йөрәгегезнең формасы һәм зурлыгы килеп чыга. Йөрәк – мускуллардан торучы һәм даими рәвештә канны тәнгә таратучы орган.
Йөрәк күкрәк читлегендә сул якка авышыбрак уртада урнашкан, аның авырлыгы 300 г. Ул тоташтыргыч тукымадан торган «йөрәк сумкасы»нда (перикард) урнашкан.

Укучы. «Йөрәк  сумкасы»ның әһәмияте нәрсәдә?

Музей директоры. «Йөрәк сумкасы»нда сыекча бүленеп чыга, ул йөрәкнең йөрәк пәрдәсе стенасына ышкылуын киметә.

Йөрәкнең өч катлавы бар. (6 нчы слайд)
Эпикард – тышкы,

Миокард – урта мускуллы,

эндокард – эчке.

 Әйдәгез, карыйк әле, йөрәкнең төзелеше нинди соң? (7 нче слайд)
Ул уң һәм сул өлешләрдән: сулы сул йөрәгалдыннан һәм сул карынчыктан тора. Алар арасында ике капкачлы клапан. Уң ягында уң йөрәгалды һәм уң карынчык, аларны өч капкачлы клапан тоташтыра. Бу клапаннар канны бер генә якка – йөрәгалдыннан карынчыкка үткәрә.
Экскурсовод. Карынчыклар белән артерияләр арасындагы ярымайсыман клапаннар бар. Алар канның артерияләрдән карынчыкларга кире агып керүен тоткарлый. Йөрәк камераларының калынлыгы аларның эшенә бәйле. Уң карынчык канны – кан әйләнешенең кечкенә түгәрәгенә, сул карынчык зур түгәрәгенә этеп чыгара, шуңа күрә сул карынчык стеналары 2–3 тапкырга калынрак. Йөрәк мускулы күзәнәкләрендә митохондрияләр күп, йөрәктән аортага чыккан канның 10%ы таҗсыман кан тамырларына яки йөрәкнең үзен тукландыру өчен китә.

Укучы. Йөрәк камераларының тиз кыскаруын нәрсә тәэмин итә?

Музей директоры. Аркылы-буй мускул җепселләре бер-берсе белән тоташкан һәм катлаулы челтәр барлыкка китерә, бу аның тиз кыскаруына китерә. 

Укучы. Ә йөрәк үзе ничек эшли?

Музей директоры. (8 нче слайд) Йөрәк ул – ялларны, бәйрәмнәрне, каникулларны белми торган мотор. Ул көн-төн, елның теләсә кайсы вакытында да эшли. Бер тибеше өчен ул 200 г авырлыкны 1 м га күтәрер өчен кирәк булган кадәр энергия сарыф итә, ә 1 минутта сарыф иткәне без ул авырлыкны 20 катлы йорт биеклегенә күтәрергә җитәр иде.
Экскурсовод. Әйдәгез, йөрәк циклын карыйк әле. Йөрәк циклы ул – бер кыскару вакытында булган вакыйгалар. Ул 3 фазадан тора:

1. Йөрәгаллары кыскару (йөрәгаллары систоласы) – 0,1 с. Бу вакытта карынчыклар йомшара, капкачлы клапаннар ачык, ярымайсыманнары ябык.

2. Карынчыклар кыскару (карынчыклар систоласы) – 0,3 с. Йөрәгаллары йомшара, капкачлы клапаннар ябык, кан үпкә артериясенә һәм аортага китә.
3. Гомуми йомшару (диастола) – 0,4 с.
«Йөрәк циклы» дигән таблицаны тутыру. (9 нчы слайд)
	Йөрәк циклы фазалары
	Фазаларның дәвамлылыгы (с)
	Клапаннарның торышы
	Канның хәрәкәте

	1. Йөрәгаллары кыскару (систола)
	0,1
	Капкачлы клапаннар ачык, ярымайсыманнары ябык
	Йөрәгалды –карынчык

	2. Карынчыклар кыскару (систола)
	0,3
	Капкачлы клапаннар ябык, ярымайсыманнары ачык
	Карынчык – карынчык

	3. Гомуми йомшару (диастола)
	0,4
	Капкачлы клапаннар ачык, ярымайсыманнары ябык
	Веналар – йөрәгалды


Мәсьәлә. Кешегә 80 яшь. Әгәр йөрәк тибеше 1 минутка 70 тапкыр булса (46 ел), аның карынчыклары һәм йөрәгаллары күпме ял иткән?

Укучы. Йөрәкнең эшенә нәрсә тәэсир итә ?

Музей директоры. Искә төшерик әле, кеше организмындагы процесслар ике юл белән көйләнә. (10 нчы слайд)
1. Нерв регуляциясе. Югары нерв системасы йөрәк эшчәнлеген даими рәвештә нерв импульслары ярдәмендә көйли. Озынча мидә кан әйләнеше үзәге бар, аннан чыккан парасимпатик нерв йөрәк кыскаруларының ешлыгын һәм көчен киметә. Муен өлешеннән килә торган симпатик нервлар йөрәк кыскаруларын көчәйтә һәм ешайта. Шулай итеп йөрәк эшчәнлеге парасимпатик һәм симпатик нервлар ярдәмендә көйләнә. (11 нче слайд)
2. Гумораль регуляция. Йөрәк активлыгы кан белән килүче матдәләр ярдәмендә көйләнә. Ацетилхолин, натрий тозлары – акрынайта, адреналин, калий тозлары – көчәйтә.

Укучы. Ни өчен йөрәк организмнан читтә дә кыскарырга мөмкин?

Экскурсовод. Йөрәк стенасында үзеннән-үзе ярсынырга сәләтле үзенә бертөрле мускул җепселләре бар. Йөрәк мускулы үзендә туган импульслар йогынтысында кыскара. Аның бу сәләте автоматизм дип атала.
Шулай итеп йөрәк 
• 1 минутка – 70 тапкыр;
• 1 тәүлеккә – 100 мең;

• 1 елга – 40 млн;

• гомер буена 2,5 млрд тапкыр кыскара. (12 нче слайд)
Йөрәк 
• 1 минутка – 5,5 л;

• 1 тәүлеккә – 8 мең л;

• 70 елга  200 млн л кысып чыгара.
Экскурсовод. (13 нче слайд)
1903 елның 3 августында А.Кулябко, бала үлеп, 20 сәгать үткәннән соң, аның йөрәген эшләтеп җибәрә.
· Профессор С.Брюхоненко  йөрәкне 100 сәгатьтән соң җанландыра. 
· 1961 елда А.Бакулев исемендәге йөрәк-кан тамырлары хирургиясе институты төзелә.
· 1967 елда Кейптаун университеты профессоры К.Борпард йөрәкне күчереп куя.
· 1984 елда дөньяда беренче тапкыр лазер кулланыла. 

· 1903 ел. Шаховский – йөрәктән пуля ала.
· 1948 елда А.Бакулев митраль клапан операциясе ясый.
· А.Вишневский аерым урынның авыртуын басу техникасын ача. 

· Донецкий кан тамырларын энәләрсез һәм җепләрсез тегә. 
· П.Куприянов – туңдыру методы куллана.
III. Белемнәрне гомумиләштерү. 
1 нче бирем. Терминнарны һәм төшенчәләрне туры китерергә. (14 нче слайд)
Перикард – йөрәк пәрдәсе.

Эпикард – тышкы катлау.

Миокард – урта мускул катлавы.

Эндокард – эчке катлау.

Артерияләр – канны йөрәктән алып китүче кан тамырлары.

Аорта (грекча) – «туры артерия».

Капиллярлар (латинча – «капилярис») – чәчсыман, нечкә кан тамырлары.

Йөрәгалды (латинча – «атриум») – алгы ишегалды.

Карынчыклар – канны артерияләргә кысып чыгаручы.

Клапан (немецча – «клаппе») – капкач.

Кардиология – йөрәкнең төзелешен, эшен, йөрәк-кан тамырлары системасы авыруларын өйрәнүче медицинаның бер бүлеге.
2 нче бирем. Тест. (15 нче слайд)
	Сораулар
	Җаваплар

	А

	Йөрәгаллары һәм карынчыклар арасында нинди клапаннар?
	1
	Ярымайсыман клапаннар

	Ә
	Йөрәктән канны алып китүче кан тамырлары ничек атала?
	2
	Артерияләр

	Б
	Йөрәкнең кайсы камерасының стенасы калын?
	3
	Йөрәк эшчәнлеген көчәйтә

	В
	Сул карынчык һәм аорта, уң карынчык һәм үпкә артериясе арасында нинди клапаннар?
	4
	Перикард

	Г
	Йөрәккә канны алып килүче кан тамырлары ничек атала?
	5
	Өч

	Д
	Адреналин һәм калий тозлары нәрсәгә тәэсир итәләр?
	6
	Сул йөрәгалды

	Е
	Югары нерв системасының парасимпатик бүлегенең роле нинди?
	7
	Капкачлы клапаннар

	Ж
	Кайсы камера канны үпкә артериясенә кысып чыгара?
	8
	Йөрәк кыскаруларының көчен һәм ешлыгын киметә

	Җ

	Йөрәк нәрсә белән әйләндереп алынган?
	9
	Веналар

	З
	Йөрәк мускулын кан белән нәрсә тәэмин итә?
	10
	Йокы артериясе

	К
	Йөрәктә ничә камера?
	11
	Йөрәк автоматизмы

	Л
	Йөрәк циклы ничә фазадан тора?
	12
	Сул карынчык

	М
	Йөрәгаллары кыскару
	13
	Диастола

	Н
	Йомшару
	14
	Систола

	О
	Йөрәкнең үзлегеннән ритмик кыскарулары
	15
	4


IV. Нәтиҗә ясау.

Укытучы. Сезгә түбәндәге шигырь юлларын укып китәсем килә:
Үз иркең, үз күркең бар синең,

Ялкынлы, ярсулы йөрәгем!

Янсам да, көйсәм дә, моңача

Мин сине йөгәнләп йөргәнмен.

Оч инде чәчәкләр иленә!

Җибәрәм читлектән иркенгә...

Әмма син, онытып җир барын,

Гел җилләр иркендә җилпенмә.

Тик менә канатлы шатлыгың

Әйталмыйм азгамы, күпкәме?

Тик беләм: кемнең дә бер генә,

Бер килә өзелеп көткәне.

V. Өй эше.  22 нче параграфны укырга, сорауларга җаваплар әзерләргә.

Мәсьәлә. (16 нчы слайд) Кешенең йөрәге 1 минутка 70 тапкыр кыскара, һәр кыскарганда 150 см3 кан кысып чыгара. Мәктәптә 6 дәрес дәвамында ул күпме күләм кан кысып чыгарыр?

